
Shri Varadanarayana Prarthana

ஶ்ரீவரத³நாராயண ப்ரார்த²நா

பத்³மாஸநாய மணிகுண்ட³ல ஶோபி⁴தாய
பா⁴ஸ்வஜ்ஜடாமுகுடமண்டி³தமஸ்தகாய ।

லக்ஷ்மீவராய ஜநபாலந தத்பராய
நாராயணாய ப³த³ரீபதயே நமோऽஸ்து ॥ 1॥

த்⁴யாநஸ்தி²தாய ஸரஸீருஹலோசநாய
வித்³யுத்ப்ரபா⁴யுதபயோத⁴ரஸந்நிபா⁴ய ।

மந்த³ஸ்மிதேந்து³வத³நாய சதுர்பு⁴ஜாய
நாராயணாய ப³த³ரீபதயே நமோऽஸ்து ॥ 2॥

ஸர்வாய தாபஶமநாய நதப்ரியாய
ப⁴வ்யாய பூ⁴தஜநகாய ஸுரோத்தமாய ।

ஶர்வாய ஸர்வத³மநாய மநோஹராய
நாராயணாய ப³த³ரீபதயே நமோऽஸ்து ॥ 3॥

வ்யாஸோத்³த⁴வாதி³வரதா³ய த³யாமயாய
ப்³ரஹ்மாத்மஜப்ரமுக²ஸந்முநிஸம்ஸ்துதாய ।

ஶ்ரீஶங்கரேண புநராஹிதவிக்³ரஹாய
நாராயணாய ப³த³ரீபதயே நமோऽஸ்து ॥ 4॥

லக்ஷ்மீஸுபர்ணத⁴நதா³ர்ஜுநஸேவிதாய
ஸூர்யார்சிதாய மருதாத்மஜவந்தி³தாய ।

ப⁴க்தார்சிஷே நரஸகா²ய ஸுக²ப்ரதா³ய
நாராயணாய ப³த³ரீபதயே நமோऽஸ்து ॥ 5॥

நந்த³ப்ரியாய கபிலாய ஸநாதநாய
த³க்ஷாய நைகஸுக²தா³ய க³தா³க்³ரஜாய ।

ஶ்ரீவிட்²ட²லாய ஹிமஶைலவரே ஸ்தி²தாய
நாராயணாய ப³த³ரீபதயே நமோऽஸ்து ॥ 6॥

கோ³விந்த³ மாத⁴வ முகுந்த³ நிதாந்தகாந்த-
நாமப்ரியாய ஸுலபா⁴ய க்ரு’பாக⁴நாய ।

ஸத்யாய ப⁴க்தஹிதபோ³த⁴பராயணாய
நாராயணாய ப³த³ரீபதயே நமோऽஸ்து ॥ 7॥

நித்யாய ஸர்வக³தயே ஜக³தீ³ஶ்வராய
மூர்தாய யஜ்ஞபதயே நிருபாதி⁴காய ।

தே³வாய வேத³மதயேऽமிதவிக்ரமாய
நாராயணாய ப³த³ரீபதயே நமோऽஸ்து ॥ 8॥

கோ³பாய வீரவிஜயாய த⁴ராத⁴ராய
பீ³ஜாய ஸுவ்ரதகராய மஹாத⁴நாய ।

ஈஜ்யாய லோககு³ரவே க³ருட³த்⁴வஜாய
நாராயணாய ப³த³ரீபதயே நமோऽஸ்து ॥ 9॥

கௌமோத³கீத³ரஸுத³ர்ஶநநந்த³காதி³-
தி³வ்யாயுத⁴ப்ரஹரணாய மஹாக்ரமாய ।

த்ரைலோக்யமங்க³ளகராய ரமேஶ்வராய
நாராயணாய ப³த³ரீபதயே நமோऽஸ்து ॥ 10॥

ராமாய ஸத்யதரத⁴ர்மவிது³த்தமாய
ப்ராணாய பு³த்³தி⁴கரணாய ஶுபே⁴க்ஷணாய ।

ஶுத்³தா⁴த்மநே கரணகார்யக்ரு’தேऽவ்யயாய
நாராயணாய ப³த³ரீபதயே நமோऽஸ்து ॥ 11॥

ப்ரேம்ணாஸ்வப⁴க்தஜநவாஞ்சி²தபூரணாய
ஸந்த³ர்ஶிதாத்மவபுஷே நதவத்ஸலாய ।

ஸ்நிக்³த⁴ப்ரஸந்நஹஸிதாய ஹிதோத்தமாய
நாராயணாய ப³த³ரீபதயே நமோऽஸ்து ॥ 12॥

ஸ்பர்ஶேந தி³வ்யம்ரு’து³நா கரநீரஜஸ்ய
ஸம்வர்த⁴காய சரணாநதபா⁴க்³யராஶே: ।

ஸஞ்ஜீவகாய ஜநகாய ச பாலகாய
நாராயணாய ப³த³ரீபதயே நமோऽஸ்து ॥ 13॥

தேஜோமயாய கருணாம்ரு’தஸாக³ராய
நிஷ்காரணாய வரதா³ய ச நிஸ்துலாய ।

கல்பத்³ருமாய ஸுக²தா³ய நிராமயாய
நாராயணாய ப³த³ரீபதயே நமோऽஸ்து ॥ 14॥

போ:⁴ பாஹி பாஹி ப⁴க³வந் ஶரணாக³தம் மாம்
பு³த்³தி⁴ம் ஸ்தி²ராம் குரு ஸதை³வ மந: ப்ரஸந்நம் ।

நித்யம் மதீ³ய ரஸநாக்³ரரஸாங்க³ணேऽஸ்மிந்
நாராயணாய ப³த³ரீபதயே நமோऽஸ்து ॥ 15॥

இதி ஸ்வாமீ வரதா³நந்த³பா⁴ரதீவிரசிதம் ஶ்ரீவரத³நாராயண ப்ரார்த²நா ஸம்பூர்ணா ।
ௐ ஶ்ரீ:ஸ்வஸ்தி ।
பா⁴வார்சநா (ப்ராசார்ய அ. தா³.ஆட²வலே)

